
I giudiçi selvaggi co-i crestien

Primma s’ëan conseggê,[sic] se quelle lotte

In questo zêugo d’imitâ conven,

Che in quell’isoe occorivan spesse votte,

Në quæ veddeivi quattro forti Indien

Nûâ contro dozze belle zovenotte,

E lottâ insemme per aveî l’onô

De tiâ sott’ægua ô so competitô.

O se l’ëa megio ammette concorrenti

D’ûn solo sesso, e ammiâ chi a-ô nêuo ciù lesto

L’ëa ô primmo a toccâ a meta, e i prescidenti

Senza difficoltæ approvavan questo;

Perchè sûggetto a meno inconvenienti

Essendo assæ ciù semplice e ciù onesto:

E a primma prêuva a l’è toccâ pe sorte,

Tiando a pâ-dæspa, a-ô sesso meno forte.

Pe schivâ intanto a confûxion ne-a corsa,

De tûtta quella tûrba feminiña,

Che nûmerosa a-ô zêugo a l’ëa concorsa,

Ean scriti in sce pessetti de cartiña

Tûtti i nommi e poi missi in t’ûña borsa;

E Zilia, Apena, Ozela, Idia e Macuiña

Ean i nommi de çinque fortunæ

Dä sorte a quella prêuva destinæ.

L’ëa fêua da radda ô punto da-ô quæ e figge

Partî doveivan nûando, e ô l’ëa dä Pinta,

Ch’a l’ëa a meta, lontan quæxi due migge:

Duî mandilli de sæa de varia tinta

A-a poppa ëan attaccæ, perchè se i pigge

Quella che da-e compagne a non ëa vinta:

A-a fin da ô segno ûn tio de scciêuppo a vêuo,

E e çinque belle son zà in corso a nêuo.

